
Á Á caturthaskandhē trayōviṃśō’dhyāyaḥ Á Á
maitrēya uvāca
dṛṣṭvā’’tmānaṃ pravayasamēkadā vainya ātmavān Á
ātmanā vardhitāśēṣasvānusargaḥ prajāpatiḥ Á Á 1 Á Á

jagatastasthuṣaścāpi vṛttidō dharmabhṛtsatām Á
niṣpāditēśvarādēśō yadarthamiha jajñivān Á Á 2 Á Á

ātmajēṣvātmajāṃ nyasya virahādrudatīmiva Á
prajāsu vimanaḥsvēkaḥ sadārō’gāttapōvanam Á Á 3 Á Á

tatrāpyadābhyaniyamō vaikhānasasusammatē Á
ārabdha ugratapasi yathā svavijayē purā Á Á 4 Á Á

kandamūlaphalāhāraḥ śuṣkaparṇāśanaḥ kvacit Á
abbhakṣaḥ katicitpakṣān vāyubhakṣastataḥ param Á Á 5 Á Á

grīṣmē pañcatapā vīrō varṣāsvāsāraṣāṇmuniḥ Á
ākaṇṭhamagnaḥ śiśirē udakē sthaṇḍilēśayaḥ Á Á 6 Á Á

titikṣuryatavāgdānta ūrdhvarētā jitānilaḥ Á
ārirādhayiṣuḥ kṛṣṇamacarattapa uttamam Á Á 7 Á Á

tēna kramānusiddhēna dhvastakarmamalāśayaḥ Á
prāṇāyāmaiḥ sanniruddhaṣaḍvargaśchinnabandhanaḥ Á Á 8 Á Á

sanatkumārō bhagavān yadāhādhyātmikaṃ param Á
yōgaṃ tēnaiva puruṣamabhajatpuruṣarṣabhaḥ Á Á 9 Á Á

bhagavaddharmiṇaḥ sādhōḥ śraddhayā yatataḥ sadā Á
bhaktirbhagavati brahmaṇyananyaviṣayābhavat Á Á 10 Á Á

tasyānayā bhagavataḥ parikarmaśuddha -
sattvātmanastadanu saṃsmaraṇānupūrtyā Á

jñānaṃ viraktimadabhūnniśitēna yēna
cicchēda saṃśayapadaṃ nijajīvakōśam Á Á 11 Á Á

chinnānyadhīradhigatātmagatirnirīha -
stattatyajē’cchinadidaṃ vayunēna yēna Á

tāvanna yōgagatibhiryatirapramattō
yāvadgadāgrajakathāsu ratiṃ na kuryāt Á Á 12 Á Á

ēvaṃ sa vīrapravaraḥ saṃyōjyātmānamātmani Á
brahmabhūtō dṛḍhaṃ kālē tatyāja svaṃ kalēvaram Á Á 13 Á Á

sampīḍya pāyuṃ pārṣṇibhyāṃ vāyumutsārayan śanaiḥ Á
nābhyāṃ kōṣṭhēṣvavasthāpya hṛduraḥkaṇṭhaśīrṣaṇi Á Á 14 Á Á

utsarpayaṃstu taṃ mūrdhni kramēṇāvēśya niḥspṛhaḥ Á
vāyuṃ vāyau kṣitau kāyaṃ tējastējasyayūyujat Á Á 15 Á Á

khānyākāśē dravaṃ tōyē yathāsthānaṃ vibhāgaśaḥ Á
kṣitimambhasi tattējasyadō vāyau nabhasyamum Á Á 16 Á Á

indriyēṣu manastāni tanmātrēṣu yathōdbhavam Á
bhūtādināmūnyutkṛṣya mahatyātmani sandadhē Á Á 17 Á Á

taṃ sarvaguṇavinyāsaṃ jīvē māyāmayē nyadhāt Á
taṃ cānuśayamātmasthamasāvanuśayī pumān Á
jñānavairāgyavīryēṇa svarūpasthō’jahātprabhuḥ Á Á 18 Á Á

arcirnāma mahārājñī tatpatnyanugatā vanam Á
sukumāryatadarhā ca yatpadbhyāṃ sparśanaṃ bhuvaḥ Á Á 19 Á Á

atīva bharturvratadharmaniṣṭhayā
śuśrūṣayā cāraṣadēhayātrayā Á

nāvindatārtiṃ parikarśitāpi sā
prēyaskarasparśanamānanirvṛtiḥ Á Á 20 Á Á

dēhaṃ vipannākhilacētanādikaṃ
patyuḥ pṛthivyā dayitasya cātmanaḥ Á

ālakṣya kiñcicca vilapya sā satī
citāmathārōpayadadrisānuni Á Á 21 Á Á

vidhāya kṛtyaṃ hradinījalāplutā
dattvōdakaṃ bharturudārakarmaṇaḥ Á

natvā divisthāṃstridaśāṃstriḥ parītya
vivēśa vahniṃ dhyāyatī bhartṛpādau Á Á 22 Á Á

vilōkyānugatāṃ sādhvīṃ pṛthuṃ vīravaraṃ patim Á
tuṣṭuvurvaradā dēvairdēvapatnyaḥ sahasraśaḥ Á Á 23 Á Á

kurvatyaḥ kusumāsāraṃ tasminmandarasānuni Á
nadatsvamaratūryēṣu gṛṇanti sma parasparam Á Á 24 Á Á

dēvya ūcuḥ
ahō iyaṃ vadhūrdhanyā yā caivaṃ bhūbhujāṃ patim Á
sarvātmanā patiṃ bhējē yajñēśaṃ śrīrvadhūriva Á Á 25 Á Á

saiṣā nūnaṃ vrajatyūrdhvamanu vainyaṃ patiṃ satī Á
paśyatāsmānatītyārcirdurvibhāvyēna karmaṇā Á Á 26 Á Á

tēṣāṃ durāpaṃ kiṃ tvanyanmartyānāṃ bhagavatpadam Á
bhuvi lōlāyuṣō yē vai naiṣkarmyaṃ sādhayantyuta Á Á 27 Á Á

sa vañcitō batātmadhruk kṛcchrēṇa mahatā bhuvi Á
labdhvāpavargyaṃ mānuṣyaṃ viṣayēṣu viṣajjatē Á Á 28 Á Á

maitrēya uvāca
stuvatīṣvamarastrīṣu patilōkaṃ gatā vadhūḥ Á
yaṃ vā ātmavidāṃ dhuryō vainyaḥ prāpācyutāśrayaḥ Á Á 29 Á Á

itthambhūtānubhāvō’sau pṛthuḥ sa bhagavattamaḥ Á
kīrtitaṃ tasya caritamuddāmacaritasya tē Á Á 30 Á Á

ya idaṃ sumahatpuṇyaṃ śraddhayāvahitaḥ paṭhēt Á
śrāvayēcchṛṇuyādvāpi sa pṛthōḥ padavīmiyāt Á Á 31 Á Á

brāhmaṇō brahmavarcasvī rājanyō jagatīpatiḥ Á
vaiśyaḥ paṭhan viṭpatiḥ syācchūdraḥ sattamatāmiyāt Á Á 32 Á Á

trikṛtva idamākarṇya narō nāryathavā’’dṛtā Á
aprajaḥ suprajatamō nirdhanō dhanavattamaḥ Á Á 33 Á Á

aspaṣṭakīrtiḥ suyaśā mūrkhō bhavati paṇḍitaḥ Á
idaṃ svastyayanaṃ puṃsāmamaṅgalyanivāraṇam Á Á 34 Á Á

dhanyaṃ yaśasyamāyuṣyaṃ svargyaṃ kalimalāpaham Á
dharmārthakāmamōkṣāṇāṃ samyaksiddhimabhīpsubhiḥ Á
śraddhayaitadanuśrāvyaṃ caturṇāṃ kāraṇaṃ param Á Á 35 Á Á

vijayābhimukhō rājā śrutvaitadabhiyāti yān Á
baliṃ tasmai harantyagrē rājānaḥ pṛthavē yathā Á Á 36 Á Á

muktānyasaṅgō bhagavatyamalāṃ bhaktimudvahan Á
vainyasya caritaṃ puṇyaṃ śṛṇuyācchrāvayētpaṭhēt Á Á 37 Á Á

vaicitravīryābhihitaṃ mahanmāhātmyasūcakam Á
asmin kṛtamatirmartyaḥ pārthavīṃ gatimāpnuyāt Á Á 38 Á Á

anudinamidamādarēṇa śṛṇvan
pṛthucaritaṃ prathayan vimuktasaṅgaḥ Á

bhagavati bhavasindhupōtapādē
sa ca nipuṇāṃ labhatē ratiṃ manuṣyaḥ Á Á 39 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

caturthaskandhē trayōviṃśō’dhyāyaḥ Á Á

